
«Oh Virgo potens! son affari seri... »

- «In te questo corzêu de puritæ,

»S[']e fæto stradda çerti dexiderî,

»Se commensa a parlâ de çerte coæ,

»De cöse che no diggo e che no nomino,

»Quoniam reiecta et interdicta Domino!

»Pêu dâse che me sbaglie, e n'ho speransa,

»E che no ghe seggie ombra de nequizia,

»Ed ansi, pe no daghe d'importansa

»E pe no mette e Moneghe in malizia,

»N'ho vosciûo vedde a-o fondo, e dighe sccetto

»Cöse sæiva o peccôu do quæ sospetto;


26

»Ma ûnn-a Maddre che-a deve pe cosciensa

»No perde mai de vista e so sorelle,

»Che son stæte remisse ä so esperiensa,

»Diëmo, comme altrettante pecorelle,

»Vêuggio credde, a l'aviâ sûbodorôu

»Cöse diàscoa o Scarpetta o gh'ha sciûsciôu.


27

»No l'é cösa che a segge natûrale,

O continua severo, «che fra tante,

»Quæxi tûtte, ansi tûtte in generale,

»Solo a Maddre a me fasse l'ignorante,

»Mentre lê, çerte cöse, a l'ha o dovei,

»D'indovinâle se a no-e pêu savei» -

